
Cefndir
Bydd y prosiect hwn yn canolbwyntio ar ddarpariaeth, rôl a phwysigrwydd y Gymraeg

mewn addysg blynyddoedd cynnar, a sut mae dwyieithrwydd cynnar yn gallu ennyn

agwedd bositif tuag at ddysgu ieithoedd eraill. 

Dinasyddion ifainc Cymru 

ddwyieithog mewn byd amlieithog?

Methodoleg
Bwriedir defnyddio cyfuniad o ddulliau wrth ymgymryd â’r gwaith ymchwil. 

Cynhelir astudiaethau achos priodol er mwyn meithrin dealltwriaeth o 

brofiadau dysgwyr ac ymarferwyr mewn cyd-destunau gwahanol. Cesglir

data ansoddol drwy arsylwi ethnograffig (ymweliadau â chylchoedd

meithrin), gweithgareddau grŵp a chyfweliadau ag ymarferwyr, rhieni a 

phlant.

Cwricwlwm Newydd I Gymru
Mae’r Cwricwlwm Newydd i Gymru (a roddwyd ar waith o’r dosbarth meithrin i flwyddyn 7 o 

fis Medi 2022), yn dwyn ynghyd ddysgu ac addysgu iaith mewn un Maes Dysgu a Phrofiad

o’r enw ‘Ieithoedd, Llythrennedd a Chyfathrebu’. Mae canllawiau’r Cwricwlwm yn nodi mai

‘galluogi dysgwyr i ddod yn amlieithog, gallu defnyddio Cymraeg, Saesneg ac o leiaf un iaith

ryngwladol a datblygu meddwl agored a chwilfrydedd tuag at holl ieithoedd a diwylliannau y 

byd’ yw’r nod dysgu yn y maes hwn. Mae’r Cwricwlwm yn tanlinellu bod ieithoedd yn

‘allwedd i gydlyniad cymdeithasol’ – yn gonglfaen i feithrin ymdeimlad dysgwyr o’u

hunaniaeth eu hunain a dealltwriaeth o hunaniaeth pobl eraill.

Cymraeg 2050
Ni ellir gorbwysleisio rôl Addysg Blynyddoedd Cynnar wrth ddarparu sylfaen

gadarn yn y continwwm dysgu rhwng 3 ac 16 oed, gan ystyried y pwyslais

penodol yn Strategaeth Iaith Gymraeg Llywodraeth Cymru, ‘Cymraeg 2050’, ar

gyfraniad Addysg Blynyddoedd Cynnar, at gyflawni’r nod o greu miliwn o 

siaradwyr Cymraeg erbyn 2050. Mae Llywodraeth Cymru o’r farn mai addysg

cyfrwng Cymraeg yw’r ffactor allweddol i gyrraedd y targed hwnnw. 

Cwestiynau allweddol
• Pa arferion a all annog dysgwyr ifanc i ddatblygu’n siaradwyr dwyieithog ac 

amlieithog ag ‘agweddau cadarnhaol tuag at ddysgu’ fel y’i rhagwelir yn y 

Cwricwlwm?

• Gan ystyried ethos cynhwysol y Cwricwlwm, pa wersi y gellir eu dysgu o’r

rhyngweithio rhwng hunaniaethau ieithyddol a diwylliannol poblogaethau

amrywiol Cymru gyfoes a’i grwpiau sy’n cael eu tangynrychioli?

Canlyniadau disgwyliedig
Mae canlyniadau disgwyliedig y prosiect yn cynnwys gwell dealltwriaeth

o’r ffordd fwyaf effeithiol o annog dysgwyr dwyieithog ifanc o amrywiaeth

o gefndiroedd cymdeithasol ac ethnig i ddysgu ieithoedd ychwanegol, a 

llunio canllawiau i arfer gorau, a’r effeithiau y gall ymagwedd amlieithog a 

lluosieithog o’r fath eu cael ar eu hunaniaethau ieithyddol a diwylliannol.Rôl Mudiad Meithrin
Mae gan Mudiad Meithrin rôl ganolog i gynyddu nifer y plant sy’n mynychu

cylchoedd meithrin a meithrinfeydd cyfrwng Cymraeg. 

Sefydlwyd Mudiad Meithrin (Mudiad Ysgolion Meithrin yn flaenorol) yn 1971, gyda’r

amcan o sefydlu ysgolion meithrin Cymraeg ledled Cymru, er mwyn hyrwyddo

addysg feithrin yn yr iaith. Prin iawn fu nifer yr ysgolion meithrin yng Nghymru cyn

hynny. Yn wir, prif nod Mudiad Meithrin yw ‘rhoi cyfle i bob plentyn ifanc yng

Nghymru fanteisio ar wasanaethau a phrofiadau blynyddoedd cynnar, trwy gyfrwng y 

Gymraeg.’ 

Yn ôl Adroddiad Blynyddol Mudiad Meithrin 2021-2022, mynychodd 11,198 o blant

gylch meithrin yn ystod y cyfnod dan sylw, ac roedd y gyfradd dilyniant i addysg

Gymraeg yn 88.43%

Yn sylfaen i hyn oll, mae cynllun Sefydlu a Symud (SAS) (Set up and succeed), yn

brosiect penodol a reolir gan Mudiad Meithrin mewn ymateb i weledigaeth

Llywodraeth Cymru, gyda’r bwriad o gynyddu’r nifer o lefydd sydd ar gael mewn

cylchoedd meithrin i blant dwy a thair oed, trwy agor cylchoedd meithrin newydd

mewn ardaloedd daearyddol o Gymru lle nad oes Cylch Meithrin yn bodoli, er mwyn

cyrraedd 150 yn fwy o gylchoedd meithrin dros y degawd nesaf. 

Prif nodweddion y Dull Trochi:
• Dull arbennig o gyflwyno iaith a’r dull mwyaf effeithiol ar gyfer trosglwyddo

iaith, yn enwedig i blant sy’n dod o gartrefi di-Gymraeg

• Ymgylchynir y plant gan yr iaith yn y lleoliad, felly dim ond y Gymraeg sy’n cael

ei defnyddio.

• Mae holl weithgareddau’r ddarpariaeth yn cael eu cynnal trwy gyfrwng y 

Gymraeg yn unig

• Mae’r dull trochi yn galluogi i’r plant gaffael y Gymraeg wrth chwarae a 

rhyngweithio gydag oedolion a phlant eraill yn y lleoliad

Caffaeliad iaith yn y blynyddoedd cynnar
Mae yna sawl ffordd o ddysgu iaith.

Mae cylchoedd meithrin yn wahanol i unrhyw ddarpariaethau eraill, am eu bod yn

defnyddio’r dull trochi (immersion method) sydd wedi’i gymeradwyo gan

ysgolheigion megis Colin Baker a Siân Wyn Siencyn. Mae’r dull hwn wedi bod yn

boblogaidd yng Nghanada ers sawl blwyddyn, wrth drochi plant o gartrefi

Saesneg yn y Ffrangeg. 

Er mwyn hwyluso’r broses o drochi plant yn y Gymraeg, mae Mudiad Meithrin

wedi datblygu cynllun iaith strwythuredig o’r enw ‘Croesi’r Bont’. Mae’r cynllun yn

cynnwys gwaelodlin o batrymau iaith ar gyfer trefn ddyddiol y Cylch yn ogystal â’r

ardaloedd chwarae penodol. Pwrpas y patrymau iaith yw sicrhau cywirdeb a 

chysondeb. Datblygir sgiliau’r plentyn i gynhyrchu iaith yn ogystal â’i sgiliau o ran 

dealltwriaeth. 

